
Arfersiorfiup ukiukkut qimussimik tuttunniarfiusalernissaa 

siunertaralugu Naalak- 

kersuisut peqquneqarnissaannik Inatsisartut aalajangiffigisassaattut 

siunnersuut. 

Piffissaq ukiukkut piniarfiusoq tamaat isigalugu, sumiiffiup 

siunnersuutigineqartup 

qanitaani nalunaarutip atuuttup aalajangersagai assigalugit 

suliaqartoqassaaq. 

(Inatsisartunut Ilaasortaq Kristian Jeremiassen, Inuit Ataqatigiit) 

 

Siullermik siunnersuuteqartutit Kristian Jerimiassen Inuit Ataqatigiinniik, 

siunnersuutinnut oqalliseqataassinnaaleratta qujanaq.  

 

Ukiut makkua qimmitta qimuttup oinuiutingalugu piginiarneranut annertuumik 

unammilleruminaatsunillu nalaataqarsimavugut, tassalu silap pissusaata 

aallanngorneratigut sikuusarnera allanngorujussuarnera aammalu angallatit 

nutaaliaasut pisariitsullu atorneqarnerulernerisa qimmerput qimuttoq 

atorfissaqartuarsimaneranik annertoorsuarmik eqquinerlupput. Tamakkuli 

unammilleruminaatsut qimuttunik qimmeqarnikkut ineriartoqqinnermi 

iliuusissatsinnik ajornartorsiulersissanngilaatigut. 

 

Naalakkersuisup susassaqartup siunnersuummik akissutaatigut itigartitsinera 

paasilluarpara, Arfersiorfiummi qinngua, nunatamigut tuttoqarluartuni allanisut 

annertutiginngilaq, allaat tassani tuttut ukiukkut aasakkullu aqutsilluarnissamik 



 
naammaginartumik takussutissaqarani piniarneqartuaannassappata 

peqassutsimut tamanna sunniuteqarsinnaasoq naatsorsuutigisinnaavara.  

 

Uumasut killilersukkat pitsaasumik aqunnerisigut nakkutiginerisigullu 

naammaginartumik pitsaassusilimmik naammassisaqarsinnaaneq Inuit 

Ataqatigiinniik pingaarluinnartutut isingaarput. Tamanna 

isumaqartinneqassanngilaq killilersuiniaannarluni aqutsinertut, tamannali 

tassaavoq siunissamut ungasinnersumut piniakkanik nerisartakkatsinnik 

piujuaannartitsillu aqutinermik  

 

Aammalu ukiuunerani Arfersiorfiup qinnguata tungaata sikkorlutalerneratigut, 

qimussimik Qeqertarsuup tunuaniik aammalu Kangaatsiamiik eqqaanniillu 

aavarniartarnerit ajornanerulersinnikugai qularnanngilaq. Tamaangalu 

killiinnarsinnaanngilangut, aavartarfiit Atarnup nunaa Naasuttoorlu ukiukkut 

pisassiiviutillugit qimussertartunut qanoq atorluarsinnaaneri 

misissorneqartariaqarput. 

 

Atarngup nunaa, Nassuttoorlu pissutit ajornartinngikkaagassuk ukiuunerani 

aavarfiusinnaajuarnissaat periarfissaasariaqarpoq. Taamaaliornikkut qimmit 

qimuttut atorfissaqarlutik pigiuaannarnissaannuttaaq qularnaarisuusinnaavoq.  

 

Oqareernittuut ukiuni makkunani kangerluit sarfartuut Arfersiorfik aamma 

Nassuttuup sikunik ajornartorsiornarsisinnaasarput. Qanoq iliornikkut qimussit 

kangerluit napillugit  ikaasorneqartarsinnaanerinut tunngasunik 

periarfissarsiorneqarnissat uani apeqqummi qulaajartariaqarsorinarput. 

Taamaattumik naalakkersuisut itigartitsinerat kisiat tunngavilersuutiginagu, 

qimussimillu inuuniuteqarneq periarfissarsiunnissaa pillugu Aalisarnermut 

piniarnermut nunalerinermullu ataatsimiititaliamut ingerlateqqikkumavarput. 

Ataatsimiititaliamilu suleqataanissarput qilanaarilereerparput. 


